
十月御史張芹䟽劾李東陽冒膺恩蔭乞賜罷黜不聽時

張永欲矯劉瑾奢僣之弊以窮苦魚菜四字爲題東陽及

楊廷和等各作詩以獻東陽爲窮字詩折點畫爲句極工

巧

內侍谷大用兩具䟽遵　祖制辭免西廠辦事時　上以

訛言一事欲復設李東陽言昨已諭令各該衙門禁約若

更添差官校誠恐人民驚疑事體未便臣等不敢不盡其

愚伏乞　聖明採納

十一月以章𢡟爲南京太常卿辭不赴

十二月陞廬陵知縣王守仁爲南京刑部主事

是年禮部尙書致仕周經卒

　〈經以庶吉士徊翔翰林者幾三十年一旦畀以政務久掌國計以身任事秉正執法〉

前吏部尙書許進卒贈太子太保謚襄毅進八子六登仕

籍長詔舉鄕試早卒誥仕至南京户部尙書讚仕至少傅

兼太子太傅吏部尙書武英殿大學士詩工部郎中詞知

府論今兵部尙書提督團營我　朝垂二百年來宦業之

盛無如許氏者

辛未〈正德六年〉

正月四川廵撫林俊調兵討江津亂賊誅之

二月會試天下舉人命少傅兼太子太傅吏部尙書武英

--

殿大學士劉忠掌詹事府吏部侍郎兼學士靳貴爲考試

官取鄒守益等三百五十人

三月廷試賜楊愼余本鄒守益等進士及第出身有差愼

大學士楊廷和子

　〈按餘冬序錄宋太宗朝吕蒙且李昉爲相蒙正之弟蒙亨舉進士禮部高第薦名旣廷試與昉子宗諤竝以父〉

　〈兄在中書故罷之仁宗朝億爲參知政事子維以進士奏名禮不肯試大廷受廕入官宋制嚴于宰執子弟如〉

　〈此惟秦檜括國而子熹係塤皆于省試殿試冠多士遂爲士論不齒我朝公卿子弟高第不以爲嫌景泰閒大〉

　〈學士陳循王文子鄉試不第至自訟焉弘治己丑科正德辛未科閣老皆有子入試其父引嫌不預讀卷其子〉

　〈竝得及第也建按前此戊辰焦芳以子黃守不得狀元及第降調諸翰林故是科不得不爾于此見我　朝法〉

　〈制視宋爲稍寬而公卿粟刑不逮宋人遠矣〉

四月大學士劉忠省墓還家上疏乞致仕許之

　〈忠河南人性峻寡合是春累疏辭疾未允強起主會試出院後乞卽歸省墓　上一日摘會試錄所刻文字錯〉

　〈誤處以示李東陽等葢中閒有譛之者矣忠聞之遂乞休後卒謚文肅〉

江西盜起召總制右都御史陳金總制江西等處軍務以

右副都御史兪諫提督軍務發兵征之先是江西諸郡盜

賊蜂起贑賊犯新凎執參政趙士賢靖安賊據越王嶺瑪

瑙寨華林賊破瑞州府旣而撫州東鄕饒州姚源洞等處

賊亦作亂金等奏調廣西田州東蘭等處狼兵共征之

五月前太子太保兵部尙書劉大夏卒逆瑾誅大夏自甘

肅放還在道蒙詔復前職致仕還家遘疾卒年八十一謚

